
勝劉福　上意亦以爲然但止可令管神機營提督團營

須另選可令鎮遠侯顧溥代之因問溥如何健等皆應曰

甚好卽令撰手勑旣成　上親書之健等復奏曰今邊方

多事幸　皇上留意武臣親賜黜陟臣等不勝瞻仰

　〈詞林記曰唐宋以來臣僚章奏凡有所批答皆臣下代言中書省及集賢院翰林院學士專之洪武初始猶設〉

　〈丞相政事由以出納其後革去分任五府九卿衙門中外章奏皆上徹　御覽每斷大事決大疑臣下惟面奏〉

　〈取旨有所可否則命翰林儒臣折衷古今而後行之故洪武中批答皆御前傳旨當筆卽所書天語尙濕也永〉

　〈樂洪熙三朝每召內閣造膝密議人不得與聞雖倚毗之意甚專然批答出自御筆未嘗委之他人也至宣德〉

　〈時始令內閣楊士奇輩及尙書蹇義夏原吉于凡中外奏章許用小票墨書貼各䟽面以進謂之條旨中易紅〉

　〈書批出　御筆親書及遇大事猶命大臣面議議旣定傳旨處分不待批答自後始專命內閣條旨中每依違〉

　〈或徑由中出嗣是若正統初年止委大權王振一至于此上下蒙蔽乃及土木之難及天順復辟每事與內閣〉

　〈面議然後批行弘治末年總覽乾綱內閣條旨多　孝廟御書事涉重大至廑宣問幾復國初之舊正德時批〉

　〈答大率與正統相類今之建議者徒知批答依內閣所條而不知有面議傳旨故事或誤以條爲調謂調和之〉

　〈義非也〉

以梧州府知府張吉爲廣西按察副使備兵府江

　〈吉江西餘千人推誠御下申敎令修武備敎士習射懸金爲的中者與之又以意創鴛鴦銳偏架弩放种世衡〉

　〈敎射靑澗及韓世忠克敵弓之爲者以府江山川盤結草木蒙翳或扼要害或縱斧斤以奪其藏伏之所又以〉

　〈賊恃藥箭中者必死厚募解毒藥多置挨牌重賞閒諜邀截出入又以府江東西二賊相爲犄角而東賊慓悍〉

　〈尤甚遂倂力于東數月之閒斬獲甚衆由是西賊聞之亦皆自戢府江以寧後考績入京有更張其法者賊復〉

　〈乘時而起鎮巡以聞詔促吉還任吉在府江七年後以陞遷去任後來者莫能及之〉

--

秋命徽國公朱熹十一世孫學襲五經博士

冬火篩入河套○是年旌表寧海故民婦陳氏貞烈之墓

　〈按陳名小奴年十五爲王三苟主二男一女三苟採薪歸至門罹虎患陳持門柱追虎至山前奮擊之虎逸去〉

　〈陳負三苟歸死鄉里哀而瘞之凍孀居鄉豪郭子素逼娶之陳給俟服闋至期設祭痛哭又給其二男各外出〉

　〈抱幼女趨姜岩潭上置女潭側投水死有司議奏聞子素畏得罪以賄寢之後二男俱故女早寡知府葉贄馬〉

　〈岱相繼爲修墓立祠至是廵按御史吳一貫因知縣陳釗之請䟽于朝故有是命〉

辛酉〈弘治十四年〉

正月陝西西安延安慶陽潼關等處地震有聲朝城縣地

震尤甚聲響如雷震倒官民房屋五千餘閒壓死男婦一

百七十自朔至望震尙未息縣東安昌八里徧地竅眼湧

水有震開裂縫長一二丈或四五丈者湧出溢流如河于

是本兵之馬文升上言地乃靜物止而不動動則失其常

也考之古典地震乃臣不承于君夷狄不承于中國之兆

歷代固有地震未有震于正月朔日者亦未有震裂湧水

如河者此乃非常之異古今所未多見者也陝西四隣番

虜而延慶二府又與河套密邇朔日地震未巳而胡虜十

五日擁衆入寇夷狄侵凌中國之兆亦已明矣臣聞此大

異驚愕莫知所措卽今小王子部落日衆精兵數萬其酋

首火篩者梟雄桀黠往往以詐計敗我官軍觀其所行其

志非小今海內民困財竭兵衰將懦文恬武嬉法令不振

